
முத்தையா ஒரு கிளார்கிடம், தனது கார்ட்டைக் காட்டி விசாரித்தான். வேலைக்கு புதிதான அந்த கிளார்க், ஒரு ரிஜிஸ்டரைப் பார்த்துவிட்டு பதிலளித்தார்.

"முத்தையாவா..? பதினெட்டு, ஆண்டித் தெருவா? நீங்க ஹைகோர்ட்ல கிளார்க்காய் சேர்ந்து மூணு மாதமாச்சே."

ஒருவேளை வேலையில் சேரும்படி தனக்கு அனுப்பப்பட்ட ஆர்டர், தபாலில் தவறியிருக்கலாமோ என்ற ஆனந்த சந்தேகத்துடன், முத்தையா நிதானமாகக் கேட்டான். எனக்கும் ஒன்றும் ஆர்டர் வரலிங்களே என்று வினவியபோது, அந்த ஊழியர், அதெப்படி. நீங்க ஜாயின் பண்ணிட்டதாய் ரிப்போர்ட் வந்துட்டே. என்றார். பிறகு அவனை மேலும் கீழுமாகப் பார்த்து, முகத்தில் பைத்தியக்களை, வேர் விட்டிருக்கிறதர் என்று மேலோட்டமாகப் பார்த்தார். நச்சரிப்பதாய் நினைக்காதீங்க. நான்தான் அந்த முத்தையா. எனக்கு இன்னும் வேலை கிடைக்கல்ல. ரிஜிஸ்டர கொஞ்சம் நல்லா...' என்று முத்தையா புன்முறுவலோடு வற்புறுத்தியபோது, அந்த ஊழியர், என்ன ஸார் விளையாடுறீங்க...? என்று சொன்னபடியே, மீண்டும் ரிஜிஸ்டரைப் புரட்டப் போனபோது

அதே அறைக்குள், மேடையில் தானைத் தலைவர்களுக்காகப் போடப்படும் பெரிய நாற்காலிபோல் இருந்த ஒரு ஆசனத்தில் இருந்தபடி, கருடப்பார்வை காட்டிய ஒருவர் - அநேகமாய் சூப்ரின் டென்டாக இருக்ககலாம், ஒடி வந்தார். ஒடியதால், அவர் மூச்சிழுத்ததை வைத்து, நாற்பத்தைந்து வயதென்று கணிக்கலாம். அவர் ஓடிவரும் போது, வழியில் கிடந்த நாற்காலிகளும் மேஜைகளும் அலறியடித்தன. வந்தவர், சின்ன ஊழியர் திறந்து வைத்த ரிஜிஸ்டரை, தினத்தந்தி பாணியில் (அதாவது, லபக்கென்று முடினார். ரிஜிஸ்டருக்கு உள்ளும், புறமும் ஒட்டிக் கிடந்த தூசி துக்கடாக்கள், இதனால் வேலை தேடும் இளைஞர்கள்போல் காற்றில் சிக்கின.

சின்ன ஊழியர், அவரை ஆச்சரியப் பயத்தோடு பார்த்தபோது, பெரிய அலுவலர், "ஒனக்கு சென்ஸ் ஆப் ரெஸ்பான்ஸிபிலிட்டி இருக்குதா? எந்த கேண்டிடேட் கிட்டேயும், எதையும் காட்டப்படாது, பேசப்படாதுன்னு எத்தனை தடவை சொல்லியிருந்தேன்! முளை இருக்கிறவன் செய்ற காரியமா...?" என்று கத்தினார். பிறகு, முத்தையாவைப் பார்த்து "என்ன விஷயம்..? என்றார் அதட்டலாக

முத்தையா, வினயத்துடன் விளக்கினான்:

"நான் வண்ணாரப்பேட்டையில், ஆண்டித்தெரு, பதினெட்டாம் நம்பர்ல இருக்கிற ஒரே ஒரு முத்தையா. பியூசி. குவலாலிபிகேஷன்படி மூன்று வருஷத்துக்கு முன்னாடியே ரிஜிஸ்டர் செய்திருக்கேன். எனக்கு

